
በቪየና በሚገኙ ዓለም አቀፍ ድርጅቶች የአሜሪካ አምባሳደር ኢትዮጵያን ጎበኙ 
 

በቪየና ኦስትሪያ በሚገኙ ዓለም አቀፍ ድርጀቶች የአሜሪካ አምባሳደር ጆሴፍ ኢ. ማክማነስ ከየካቲት 4 እስከ 7 
ቀን 2006 ዓ.ም. በኢትዮጵያ ፌዴራላዊ ዴሞክራሲያዊ ሪፐብሊክ ጉብኝት አደረጉ፡፡ ጉብኝቱ የአሜሪካ መንግሥት 
የኑክሌር ቴክኖሎጂ ለሰላማዊ ጥቅም እንዲውል የሚያደርገው ድጋፍ አካል ነው፡፡ አምባሳደር ማክማነስ 
በተጨማሪም ቪየና በሚገኘው የዓለም አቀፍ አቶሚክ ኢነርጂ ኤጀንሲ (አይ ኤ ኢ ኤ) የአሜሪካ ተወካይ ናቸው፡፡ 
አይ ኤ ኢ ኤ በስፋት ከሚታወቅበት የኑክሌር ደህንነት እና የኑክሌር ጦር መሣሪያ ቁጥጥርና ቅነሳ በተጨማሪ፤ 
አባል አገራት ሰላማዊ የኑክሌር ቴክኖሎጂን በመጠቀም የራሳቸውንም ሆን የክልላቸውን የልማት እና የኃይል 
ግቦች ለማሳካት ለሚያደርጉት ጥረት ቴክኒካዊ ድጋፍ ማድረግ ከቁልፍ ተግባራቱ አንዱ ነው፡፡ 

አይ ኤ ኢ ኤ ለሰላማዊ የኑክሌር ድጋፍ እና የቴክኒክ ትብብር በየዓመቱ ከሚመድበው በጀት 25 በመቶው 
የሚሸፈነው በአሜሪካ ሲሆን፤ ይህንኑ ጥረት ለማስፋፋት የአሜሪካ መንግሥት እ.ኤ.አ. በ2010 ደግሞ ለአምስት 
ዓመታት የሚሆን ተጨማሪ የ100 ሚሊዮን ዶላር ድጋፍ ይፋ በማድረግ፤ አይ ኤ ኢ ኤ ቅድሚያ ለሚሰጣቸው 
የአባል አገራት ፕሮጀክቶች ተጨማሪ በጀት እንዲመድብ አስችሏል፡፡ በአይ ኤ ኢ ኤ የሰላማዊ አጠቃቀም  
መርሃግብር (ፒ ዩ አይ) ለሚሰኘው ጥረት፤ አሜሪካ 50 ሚሊዮን ዶላር ለመለገስ ቃል የገባች ሲሆን፤አስካሁን 
ከ120 የሚበልጡ አገራትን ተጠቃሚ ለሚያደርጉ ፕሮጀክቶች ከ31 ሚሊዮን ዶላር በላይ መድባለች፡፡ የአሜሪካ 
መንግሥት ለፒ ዩ አይ የሚመድበው ገንዘብ በሰው ልጆች ጤና፣ በውሃ ኃብት አስተዳደር፣ በምግብ ዋስትና እና 
በኑክሌር ኃይል መሰረተ ልማት ግንባታ ዘርፎች ላይ ላተኮሩ ፕሮጀክቶች ድጋፍ ለማድረግ ያግዛል፡፡ ሌሎች 16 
አባል አገራትም እንዲሁ ለዚሁ ዓላማ የሚውል ከ16 ሚሊዮን ዶላር የሚበልጥ ገንዘብ ለመለገስ ቃል ገብተዋል፡፡ 

አምባሳደር ማከማነስ በአዲስ አበባ ቆይታቸው ከውጭ ጉዳይ ሚኒስቴር፣ ከሳይንስ እና ቴክኖሎጂ ሚኒስቴር 
እንዲሁም ከኢትዮጵያ የጨረራ መከላከል ኤጀንሲ ባለስልጣናት ጋር ተገናኝተው አሜሪካ በኢትዮጵያ ለሚከናወኑ 
የአይ ኤ ኢ ኤ የቴክኒክ ትብብር እና የሰላማዊ አጠቃቀም መርሃግብር ፕሮጀክቶች ስለምታደርገው ድጋፍ 
ተወያይተዋል፡፡ በጥቁር አንበሳ ሆስፒታል የራዲዮሎጂ እና ኑክሌር ሕክምና ክፍሎችን የጎበኙ ሲሆን፤ በዚህም 
ወቅት ዶ/ር ማቴዎስ አሰፋ በሰጡት ማብራሪያ በአይ ኤ ኢ ኤ መርሃግብሮች በኩል በተሰጡ ስልጠናዎች እና 
መሳሪያዎች  አማካኝነት በኢትዮጵያ ካንሰርን የመዋጋት አቅም እንደጨመረ ገልጸዋል፡፡ ዶ/ር ሰይፉ ከበደም 
በአዲስ አበባ ዩኒቨርስቲ የሚገኘውን የብሔራዊ አይዞቶፕ ሃይድሮሎጂ ላቦራቶሪ ያስጎበኙ ሲሆን፤ በአይ ኤ ኢ ኤ 
በተበረከቱ መሳሪያዎች አማካኝት በኢትዮጵያ የከርሰምድር ውሃ ኃብት ያለባቸውን ቦታዎች ለመለየት የውሃ 
ናሙናዎችን ለመመርመር መቻሉን አመልክተዋል፡፡ አምባሳደር ማክማነስ በበኩላቸው “በብሔራዊ አይዞቶፕ 
ሃይድሮሎጂ ላቦራቶሪ በጥቅም ላይ የሚውለው አሰራር በግለሰቦች፣ በመንደሮች፣ በምጣኔ ኃብቶች እና በመጓጓዣ 
ስርዓቶች ላይ ፈጣን እና ተግባራዊ ውጤቶችን በማምጣት ላይ ነው ፡፡” ብለዋል፡፡ 

አምባሳደር ማክማነስ ቃሊቲ የሚገኘውን እና የቆላ ዝንብን ለማጥፋት ብሎም በደቡብ ኢትዮጵያ የገንዲ በሽታ 
ስርጭትን ለመግታት በአይ ኤ ኢ ኤ የቴክኒክ ትብብር ድጋፍ የሚደረግለትን ደቡባዊ የቆላ ዝንብ ማስወገጃ 
ፕሮጀክት ጎብኝተዋል፡፡ የፕሮጀክቱ ዋና ዳይሬክተር ዶ/ር ቶማስ አስፋው ጨረራን በመጠቀም ወንዴ ዝንቦች 
ስለሚመክኑበት ዘዴ ማብራሪያ ሰጥተዋል፡፡ የፕሮጀክቱ ዓላማ የቆላ ዝንቦችን ከሰፊ የአገሪቱ ክልል በማጥፋት 
ለግብርና እና ለከብት ርቢ የሚውል መሬት ማዘጋጀት ነው፡፡ አምበሳደር ማክማነስ “ፕሮጀክቱ የሚገኝበት 
የኢንደስትሪ ደረጃ አስደናቂ ነው፤ በአገር አቀፍ ደረጃ የቆላ ዝንብ ችግርን ለመፍታት በመከናወን ላይ ያሉ ዘርፈ 
ብዙ ስራዎችንም ያመላክታል፡፡” ሲሉ ተናግረዋል፡፡ 

